
1. Նախագծի ընդունման անհրաժեշտությունը.
ՀՀ կառավարության «Գնման պայմանագրում փոփոխություն կատարելու թույլտվություն տալու   մասին» որոշման նախագծի ընդունումը անհրաժեշտ է 2024 թվականի ՀՀ պետական բյուջեով նախատեսված 1049 «Ճանապարհային ցանցի բարելավում» ծրագրի 21001 «Պետական նշանակության ավտոճանապարհների հիմնանորոգում» միջոցառման կատարումն ապահովելու նպատակով:
Հայաստանի Հանրապետության տարածքային կառավարման և ենթակառուցվածքների նախարարության և «Եվրոասֆալտ» փակ բաժնետիրական ընկերության միջև 2024 թվականի մայիսի 6-ին կնքված թիվ ՏԿԵՆ-ԲՄԱՇՁԲ-2024/6Շ պայմանագրով  «Եվրոասֆալտ» ՓԲԸ-ն պարտավորվել է իրականացնել Տ-1-35, /Հ-81/ (Հացաշեն) - Սորիկ ավտոճանապարհի կմ0+000 - կմ5+100 հատվածի հիմնանորոգման աշխատանքները, որը ներկայումս գտնվում է անմխիթար վիճակում և չի ապահովում  բնակչության, որի մեծ մասը եզդիներ են, անվտանգ երթևեկության համար անհրաժեշտ նվազագույն պայմանները:
Սույն նախագծով առաջարկվող փոփոխությունները նախատեսված են վերը թվարկված խնդիրների կարգավորման համար և միտված են ավտոմոբիլային ճանապարհների ցանցի նորոգման, հիմնանորոգման և որակի շարունակական բարձրացման գործընթացը իրականացնելուն:
2. Ընթացիկ իրավիճակը, խնդիրները, Նախագծով առաջարկվող կարգավորումների նպատակը և բնույթը.
Պայմանագիրը կնքվել է  «Գնումների մասին» օրենքի 15-րդ հոդվածի 6-րդ մասի հիման վրա (առանց ֆինանսական միջոցների): 
ՀՀ կառավարության 04/05/2017թ. N 526-Ն որոշմամբ հաստատված կարգի 33-րդ կետի 12-րդ ենթակետի համաձայն նման պայմանով կնքված պայմանագրի ակտիվացման համար ֆինանսական միջոցներ նախատեսվելու դեպքում կնքվում է համաձայնագիր՝ կապալառուի կողմից պայմանագրի և որակավորման ապահովումները բանկային երաշխիքի կամ կանխիկ փողի ձևով ներկայացվելու դեպքում: Ընդ որում ապահովումները պատվիրատուին ներկայացվում են համաձայնագիր կնքելու ծանուցումը կապալառուին ուղարկվելու օրվանից հաշված 15 աշխատանքային օրվա ընթացքում:
Պայմանագրով Տ-1-35, /Հ-81/ (Հացաշեն) - Սորիկ ավտոճանապարհի կմ0+000 - կմ5+100 հատվածի հիմնանորոգման աշխատանքների կատարման ժամկետ է սահմանված ֆինանսական միջոցներ նախատեսվելու դեպքում կողմերի միջև կնքվող համաձայնագրի ուժի մեջ մտնելու հետո 150 օրացուցային օր։
Ֆինանսական միջոցներ նախատեսվել են ՀՀ կառավարության 2024 թվականի հունիսի 14-ի N880-Ն որոշմամբ։
Վերոնշյալ պայմանագրի շրջանակներում համաձայնագիրը չի կնքվել՝ «Եվրոասֆալտ» փակ բաժնետիրական ընկերության կողմից բանկային երաշխիքը նախատեսված ժամկետում (18.07.2024թ․) ներկայացնելու փոխարեն ուշ (02.08.2024թ․) ներկայացնելու փաստով պայմանավորված (համաձայնագիրը կնքելու ծանուցման օրվանից հաշված 15 աշխատանքային օրվա փոխարեն ապահովումները պատվիրատուին ներկայացվել են 27-րդ աշխատանքային օրը): 
Վերը նշված խնդիրը առաջացել է ընկերության գործընկեր բանկի կողմից երաշխիքի տրամադրման պայմանների փոփոխման պատճառով, որոնց մասին ընկերությանը տեղեկացվել է համաձայնագիր կնքելու համար պայմանագրի և որակի ապահովում ներկայացնելու համար բանկին դիմելուց որոշ ժամանակ անց և ընկերությունը ստիպված է եղել այլ բանկ դիմելու համար և հաշվի առնելով, որ երաշխիքի տրամադրումը իրենից ենթադրում է որոշակի ժամկետ, ուստի ընկերության կողմից բաց են թողնվել ապահովումների ներկայացման համար ՀՀ օրենսդրությամբ սահմանված ժամկետները՝ իրենցից անկախ հանգամանքներով պայմանավորված (ընկերության պարզաբանումը կցվում է): 
Նախարարությունը հարգելի համարելով բաց թողնված ժամկետի վերաբերյալ ընկերության բացատրությունները և հաշվի առնելով, որ նոր գնման ընթացակարգ կազմակերպելը ժամանակատար է, չհաշված բողոքարկման ռիսկը, նշված ճանապարհների անբարեկարգ վիճակը և նկատի ունենալով, որ արդեն սեպտեմբեր ամիսն է և ասֆալտապատման համար պահանջվում են բարենպաստ եղանակային պայմաններ, ինչպես նաև բնակչության անվտանգ երթևեկության համար անհրաժեշտ նվազագույն պայմանների կարևորությունը, առաջարկվում է 2024 թվականի մայիսի 6-ին  կնքված թիվ ՏԿԵՆ-ԲՄԱՇՁԲ-2024/6Շ ծածկագրով պայմանագրի 8.13-րդ կետում համաձայնագիր կնքելու համար սահմանված ժամկետը նախատեսել քսանյոթ աշխատանքային օր:
3. Ակնկալվող արդյունքը․
Հայաստանի Հանրապետության ճանապարհների վիճակի բարելավում։
4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ տարածքային կառավարման և ենթակառուցվածքների նախարարության և «Ճանապարհային դեպարտամենտ» հիմնադրամի աշխատակազմի կողմից:
5. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին.
Նախագծի ընդունման արդյունքում այլ իրավական ակտերի ընդունման անհրաժեշտությունը բացակայում է:
6. Լրացուցիչ ֆինանսական միջոցների անհրաժեշտությունը, պետական և տեղական ինքնակառավարման մարմինների բյուջեներում եկամուտների և ծախսերի սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չի առաջանում, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է «Հայաստանի վերափոխման ռազմավարություն 2050», «Կառավարության 2021-2026թթ. ծրագիր» /կետ 3.2, 3-րդ պարբերության 1-ին ենթակետ/ ռազմավարական փաստաթղթերի դրույթներից: 
Մասնավորապես, միջպետական, հանրապետական և տեղական նշանակության ավտոմոբիլային ճանապարհների ցանցի նորոգում, հիմնանորոգում և որակի շարունակական բարձրացում, որոնց շնորհիվ տարեկան կունենանք շուրջ 500 կմ վերանորոգված ճանապարհ։

